            İctimai biriklərin hüquqi statusunun əsası

Xarakterinə və təbiətinə görə sərbəst toplanmaq azadlığı ictimai-siyasi hüquqlar sırasına aiddir. Ona görə ki, sərbəst toplaşmaq siyasi məzmunlu tələblərin bildirilməsi ilə bağlıdır. Digər tərəfdən bu hüquqdan siyasi qüvvələr bir-birinə qarşılıqlı təsir göstərmək məqsədilə istifadə edirlər. Azərbaycan Respublikası Konstitusiyasının 49-cu maddəsi bu hüququ təsbit edir. 
Sərbəst toplaşmaq azadlığı dedikdə, şəxslərin dinc, silahsız yığışmaq, yığıncaqlar, mitinqlər, nümayişlər, küçə yürüşləri keçirmək, piketlər düzəltmək hüququ başa düşülür.
Sərbəst toplaşmaq azadlığı həyata keçirilərkən müvafiq dövlət orqanlarını qabaqcadan xəbərdar etmək lazımdır. Toplantının keçiriləcəyi yer müvafiq icra hakimiyyəti orqanlarının razılığı ilə müəyyən edilir.
Təhlükəsizlik və gündəlik iş rejiminin pozulması mülahizələrinə görə sərbəst toplaşmaq azadlığı məhdudlaşdırıla bilər. Bu hüququn həyata keçirilməsinin qayda və şərtləri «Sərbəst toplaşmaq azadlığı haqqmda» qanunla müəyyən edilir.
Məlumat azadlığı ictimai-siyasi hüquqlar sırasına daxil olan hüquqdur. Belə ki, məlumat azadlığı informasiya azadlığı deməkdir. İnformasiyanın vasitəsilə isə dövlətin idarə olunması düzgün proqnozlaşdırılır, sosial-siyasi proseslərin istiqaməti dəyişdirilir, cəmiyyətdəki siyasi qüvvələrə və dövlətə təsir göstərilir, geniş əhali kütləsi idarə olunur. Məhz bu səbəbdən müasir dövrdə məlumat azadlığı vətəndaşların əsas siyasi hüquqlarından birinə çevrilməkdədir. Konstitusiyanın 50-ci maddəsi məhz bu siyasi hüququ təsbit edir.
İnformasiya (məlumat) azadlığı dedikdə, şəxsin istədiyi in-İUimasiyanı (məlumatı) qanuni yolla axtarmaq, əldə etmək, ötürmək, hazırlamaq və yaymaq hüququ başa düşülür. İnformasiya (məlumat) azadlığının həyata keçirilməsinin qaydası «Məlumat azadlığı haqqında» qanunla (1998) müəyyən edilir.
Cəmiyyətin və dövlətin siyasi həyatında iştirak etmək hüququ ictimai-siyasi hüquqlar sırasına daxıldır. Bu huquq Azərbaycan Respublikası Konstitusiyasının 54-cü maddəsində müəyyən edilmişdir: Azərbaycan Respublikası vətəndaşlarının cəmiyyətin və dövlətin siyasi həyatında maneəsiz olaraq iştirak etmək hüququ vardır.
Göstərilən hüquq şəxsin siyasi fəaliyyətlə məşğul olması ilə bağlıdır. Hər  bir vətəndaşın hüququ var ki, istədiyi vaxt siyasi fəaliyyətlə məşğul olsun. Bu cür fəaliyyətin özü vətəndaşın cəmiyyətin və dövlətin həyatında iştirak etməsini ifadə edir. Cəmiyyətin və dövlətin siyasi həyatı dövlət hakimiyyəti ilə siyasi qüvvələr arasında münasibət, ictimai-siyasi proseslərin baş verməsi, habelə siyasi qüvvələrin qanuni və sivil yolla hakimiyyət uğrunda mübarizə aparması məsələsidir. Cəmiyyətin siyasi həyatında iştirak etmək hüququ dedikdə, vətəndaşın sosial-siyasi qurumlarda (siyasi partiyalarda, təşkilatlarda və s.) iştirak etmək hüququ başa düşülür. Dövlətin siyasi həyatında iştirak etmək hüququ isə vətəndaşın kənardan dövlət orqanlarına siyasi-ictimai xarakterli təsir etmək imkanı deməkdir.
Cəmiyyətin və dövlətin siyasi həyatında vətəndaşlar müxtəlif formalarda iştirak edirlər. Həmin formalara aiddir:
•	siyasi partiya və təşkilatlarm proqramlarını (nəzəri konsepsiyalarını) hazırlamaq;
•	referendumda (ümumxalq səsverməsində), seçkilərdə, sorğularda iştirak etmək;
•	siyasi məsələlər barədə ideya və nəzəriyyələr yaratmaq;
•	öz siyasi baxışlarını formalaşdırmaq, bu baxışları və başqa şəxslərin baxışlarını təbliğ etmək, habelə öz siyasi baxışlarını müdafiə etmək, bu məqsədlə kütləvi informasiya vasitələrindən istifadə etmək və s.
Bəzi hallarda siyasi həyatda iştirak etmək hüququ məhdudlaşır. Söhbət bəzi vəzifəli şəxslərin (hakimlərin, polislərin, prokurorluq orqanları işçilərinin, hərbi qulluqçuların və s.) siyasi partiyalara üzv olmasının və onların hər hansı siyasi həyata qarışmasının dövlət tərəfindən qadağan edilməsindən gedir. Bununla həmin vəzifəli şəxslərin siyasi həyatda iştirak hüququ məhdudlaşır.
Dövlətin idarə olunmasında iştirak etmək huququ əsas ictımai-siyasi huquqlardan biridir. Bu hüquq Azərbaycan Respublikası Konstitusiyasının 55-ci maddəsində nəzərdə tutulmuşdur. Həmin hüquq Azərbaycan Respublikası vətəndaşlarına öz dövlətinin idarə olunmasmda iştirak etmək imkanı verir. 
Vətəndaşlar dövlətin idarə olunmasında iştirak etmək hüququnu üç vasitə və yolla həyata keçirirlər:
•	bilavasitə yolla;
•	nümayəndələr vasitəsilə;
•	dövlət qulluğuna girmək yolu ilə.
Bilavasitə yolun mahiyyəti vətəndaşların referendumda (nınumxalq səsvermədə) iştirak etməsindən ibarətdir. Bu yolla vətəndaşlar dövlət və ictimai həyatın ən vacib məsələlərini həll etmək üçün səsvermədə iştirak edirlər.
Dövlətin idarə olunmasında vətəndaşlar nümayəndələr vasitəsilə də iştirak edə bilərlər. Nümayəndələr dedikdə, respublika vətəndaşlarının seçki hüququ əsasında səsvermə yolu ilə seçdiyi şəxslər başa düşülür. Söhbət prezidentdən və deputatlardan gedir. Onlar vətəndaşlardan səlahiyyət və mandat alan şəxslərdir. Vətəndaşlar da məhz onların vasitəsilə dövlətin idarə olunmasında iştirak edirlər. 
Dövlət qulluğuna girmək yolunun mahiyyəti ondan ibarətdir ki, vətəndaşlar dövlət orqanlarında xidmət etməklə dövlətin idarə olunmasında iştirak edirlər. Həmin vətəndaşlar dövlət qulluqçuları adlanır. Dövlətin məqsəd və funksiyalarının həyata keçirilməsi sahəsində dövlət qulluqçularının öz vəzifə səlahiyyətlərini yerinə yetirməsinə dövlət qulluğu deyilir. Dövlət qulluqçusuna bunun əvəzində dövlət büdcəsi vəsaitindən maaş verilir.
İctimai-siyasi hüquqlar arasında seçki hüququ mühüm və əsas yer tutur. Ona görə ki, vətəndaşların cəmiyyətin və dövlətin siyasi həyatında, dövlətin idarə olunmasında iştirak etməsi, siyasi sistemin formalaşması, dövlət orqanlarının legitimliyi kimi vacib məsələlərin həlli məhz bu hüquqdan asılıdır. Bunu nəzərə alaraq Konstitusiyanın 56-cı maddəsi vətəndaşların seçki hüququnu təsbit edir.
Seçki hüququ özündə üç əsas və başlıca məsələni əhatə edir:
•	Vətəndaşlarının referendumda iştirak etmək hüququnu;
•	Vətəndaşlarının dövlət orqanlarına seçmək hüququnu (vətəndaşların seçmək hüququ);
•	Azərbaycan Respublikası vətəndaşlarının seçilmək hüququnu (vətəndaşların seçilmək hüququ).
Referendumda (ümumxalq səsverməsində) iştirak etmək-lə vətəndaşlar dövlət və ictimai həyatın ən mühüm və vacib mə-sələləri barəsində öz iradələrini bildirirlər. Bununla onlar seçki hüququnu həyata keçirirlər. Referendumda iştirak etmək sözün həqiqi mənasında seçki hüququnu həyata keçirmək deməkdir.
Vətəndaşlarm seçmək hüququ dedikdə, onların prezident seçkilərində, Milli Məclisə seçkilərdə iştirak etmək və öz namizədinə səs vermək hüququ başa düşülür. Söhbət vətəndaşların dövlət orqanlarına seçmək hüququndan gedir. Vətəndaşlar yerli özünüidarə orqanlarına seçkilərdə də iştirak edə bilərlər.
Vətəndaşların seçmək imkanına aktiv seçki hüququ deyilir. Referendumda iştirak etmək aktiv seçki hüququna aiddir. Azərbaycan Respublikasının vətəndaşları yalnız 18 yaş həddinə çatdıqda aktiv seçki hüququna malik olurlar.
Vətəndaşların seçilmək hüququ dedikdə, onların nümayəndəli orqanlara (həm nümayəndəli dövlət orqanına, həm nümayəndəli yerli özünüidarə orqanına), habelə seçkili vəzifəyə seçilmək hüququ başa düşülür. 
Vətəndaşların seçilmək imkanına passiv seçki hüququ deyilir. Vətəndaşların Milli Məclisə deputat seçilmələri üçün onların 25 yaşa, prezident seçilmələri üçün 35 yaşa, bələdiyyə üzvü seçilmələri üçün 21 yaşa çatmaları tələb olunur.
Vətəndaşlar seçkilərdə ümumi, bərabər və birbaşa seçki hüququ əsasında sərbəst, gizli və şəxsi səsvermə yolu ilə iştirak edirlər.
İctimai-siyasi hüquqlar sırasına müraciət etmək hüququ da daxildir. Ona görə ki, bu hüquq siyasi həyatda, cəmiyyətin və dövlətin idarə olunmasında vətəndaşların iştirakının bir forması kimi çıxış edir. Digər tərəfdən müraciət hüququ dövlət orqanlarına təsir etmək üsuludur. Bunlardan əlavə, müraciət etmək hüququ dövlət orqanları ilə əlaqə yaratmaq yoludur. Bu hüquq həm də vətəndaşlara imkan verir ki, onlar öz hüquqlarını qorusunlar. Bunu nəzərə alaraq Konstitusiyanın 57-ci maddəsi vətəndaşların müraciət etmək hüququnu təsbit edir.
Müraciət etmək hüququna görə hər bir vətəndaşın ixtiyarı çatır ki, o, dövlət orqanlarına şəxsən müraciət etsin, habelə fərdi və kollektiv yazılı müraciət göndərsin. Vətəndaşların müraciətlərinə bir qayda olaraq, bir ay müddətində baxılıb (əgər əlavə araş-dırma və təhqiqat tələb olunmazsa) yazılı cavab verilməlidir. Qalan hallarda isə 15 gün ərzində müraciətə baxılıb cavab verilməlidir. 1 ay və 15 gün müddəti müraciət daxil olan gündən hesablanır. Müraciət etmək hüququ üç əsas formada həyata keçirilir. Bunlara müraciət formaları deyilir. Həmin formalara aiddir: təklif; ərizə; şikayət.
Təklif dedikdə, dövlət orqanlarının fəaliyyətinin yaxşılaşdırılması barədə edilən müraciət başa düşülür. Burada vətəndaş müəyyən məsələlərin həlli yollarını göstərir, yeni ideyalar və fikirlər irəli sürür. Vətəndaşlara məxsus hüquqların həyata keçirilməsi ilə bağlı tələbləri nəzərdə tutan müraciətə ərizə deyilir. Ərizəyə baxaraq dövlət orqanı ərizədə ifadə olunan hüququ həyata keçirir və ya həmin hüququn həyata keçirilməsində iştirak edir. Şikayət dedikdə, dövlət orqanına, idarəsinə, təşkilatına və müəssisəsinə pozulmuş hüququn bərpası tələbi ilə edilən müraciət başa düşülür. Şikayətə baxaraq dövlət qurumu pozulmuş hüququ bərpa edir. Müraciətin nə təklif forması, nə də ərizə forması şikayət formasından fərqli olaraq hüquq pozuntusu ilə bağlıdır.
Birləşmək hüququ siyasi hüquq hesab edilir. Azərbaycan Respublikası Konstitusiyasının 58-ci maddəsi vətəndaşların birləşmək hüququnu nəzərdə tutur. Vətəndaşların birləşmək hüququ hər şeydən əvvəl, onların siyasi partiya yaratmaq və həmin partiyaya daxil olmaq imkanını  ifadə edir. Hər kəs siyasi partiya yarada bilər. Siyasi partiya üzvlərinin 18 yaşa çatmaları tələb edilir. Yalnız xarici ölkə vətəndaşlarının siyasi fəaliyyət niyyəti ilə birləşib siyasi partiya yaratmaq hüququ yoxdur. Digər tərəfdən xarici ölkələrin siyasi partiyaları Аzərbaycan Respublikasında fəaliyyət göstərə bilməzlər. Çünki onların bizim ölkə ərazisində fəaliyyət göstərməsinə yol verilmir.
Siyasi partiyalar cəmiyyətin və dövlətin ictimai-siyasi həyatında vacib rol oynayır. Onlar siyasi sistemin əsas və başlıca elementi hesab edilir. Konstitusiyada göstərilən yolla hakimiyyətə gəlmək (hakimiyyət əldə etmək) siyasi partiyaların məqsədi sayılır. Siyasi partiya üzvləri müəyyən siyasi ideya ətrafında könüllü surətdə birləşən vətəndaşlardan ibarətdir. Siyasi partiyalar siyasi kursu olan təşkilatdır. Bu kursu siyasi partiyaların özləri işləyib hazırlayır. Cəmiyyətin həyatında problem xarakterli məsələlərin həllində həmin kursun böyük əhəmiyyəti vardır.
Siyasi partiya dedikdə, hakimiyyətə gəlmək üçün yaradılan və özünün siyasi kursu olan elə bir təşkilat başa düşülür ki, bu təşkilat ayrı-ayrı vətəndaşları ümumi siyasi ideya və məqsəd ətrafında birləşdirir. Hakimiyyətə gəlmək üçün siyasi partiyanın kifayət qədər geniş sosial bazası olmalıdır. Sosial baza siyasi partiyanın kursuna qoşulan və ona tərəfdar çıxan vətəndaşlardan ibarətdir. Həmin vətəndaşlar seçkilərdə iştirak edib tərəfdar olduğu partiyaya səs verirlər. Onların birliyi elektorat adlanır. Siyasi partiyaların hüquqi vəziyyəti «Siyasi partiyalar haqqında» qanunla müəyyən edilir. Bundan əlavə, vətəndaşlar istənilən birlik, o cümlədən həmkarlar ittifaqı və digər ictimai birlik yaratmaq və ya mövcud birliyə daxil olmaq hüququna malikdirlər. Qanuni dövlət hakimiyyətini zorla devirmək məqsədi güdən birliklər qadağandır. 
İctimai-siyasi hüquqlar dövlət və cəmiyyətin ictimai-siyasi həyatında vətəndaşların iştirak etmələri, dövlət orqanlarının formalaşdırılması və dövlət hakimiyyətinə təsir göstərilməsi (məsələn, siyasi nümayişlər yolu) ilə bağlıdır. Bu hüquqlar adətən, yalnız həmin dövlətin vətəndaşlarına məxsusdur.

§ 4. Sosial – iqtisadi və mədəni hüquqlar və azadlıqlar.

Mülkiyyət hüququ iqtisadi hüquqlar sırasına daxil olan hüquqdur. ARK 29-cu maddəsi vətəndaşların mülkiyyət hüququnu təsbit edir. Mülkiyyət hüququ mülkiyyət barəsində və onunla bağlı olaraq yaranır. Mülkiyyət sosial-iqtisadi münasibətdir. Mülkiyyət hüququ dedikdə, şəxsin ona məxsus olan əşyaya (əmlaka) sahiblik etmək, əşyadan istifadə etmək və ona dair sərəncam vermək imkanı başa düşülür. Mülkiyyət hüququnun 3 əsas növü vardır: Dövlət mülkiyyəti, bələdiyyə mülkiyyəti, xüsusi mülkiyyət.
Dövlət mülkiyyəti Azərbaycan xalqına məxsusdur. Onun hüquqi mülkiyyətçisi isə dövlətin özüdür. Bələdiyyələr bələdiyyə mülkiyyətinin subyektidir. Bu mülkiyyət müstəqil mülkiyyət sayılır. Bələdiyyələr yerli əhəmiyyətli məsələləri həll etmək və müvafiq proqramları reallaşdırmaq üçün bələdiyyə mülkiyyətindən istifadə edirlər. Şəxslər (fiziki və hüquqi şəxslər) xüsusi mülkiyyət hüququnun subyektidirlər. Onlara xüsusi mülkiyyətçilər deyilirlər.
Əqli mülkiyyət hüququ dedikdə, əqli mülkiyyət obyektlərinin (elm, ədəbiyyat və incəsənət əsərlərinin, ixtiraların və yaradıcılıq fəaliyyətinin digər nəticələrinin) istifadəsi və qorunması ilə bağlı olaraq yaranan hüquqlar başa düşülür. Hər bir vətəndaşın əqli mülkiyyət hüququ vardır.
Əmək hüququ dedikdə, şəxsin əməyə olan qabiliyyəti əsasında sərbəst surətdə özünə fəaliyyət növü, peşə, məşğuliyyət və iş yeri seçmək imkanı başa düşülür. Şəxsin zorla işlədilməsinə yol verilmir. Əmək hüququ yalnız könüllü surətdə həyata keçirilə bilər. ARK 35-ci maddəsi vətəndaşların əmək hüququnu təsbit edir. 
Tətil hüququ ARK 36-cı maddəsində nəzərdə tutulmuşdur. Tətil dedikdə müəssisələrdə, təşkilatlarda və idarələrdə işə çıxmamaq və öz əmək vəzifələrini yerinə yetirməmək formasında işin tam və ya qismən dayandırılması başa düşülür. Bu hüquq əmək münasibətlərində ortaya çıxan mübahisələrlə yəni əmək mübahisələri ilə bağlıdır. 
İstirahət hüququ ARK 37-ci maddəsi ilə təsbit edilir. İşçinin normal istirahəti, onun əmək qabiliyyətinin bərpası, sağlamlığın qorunması və möhkəmləndirilməsi vacib məsələdir. Hər kəsin istirahət hüququ vardır. İstirahət hüququ dedikdə, əmək müqaviləsi ilə işləyən şəxsin (işçinin) öz əmək vəzifələrindən azad olunduğu vaxt və bu vaxtdan öz istəyinə görə istifadə etmək imkanı başa düşülür. Bu hüququn əsasını məzuniyyət hüququ təşkil edir. Məzuniyyətin bir neçə növü vardır. Onun əsas növü isə əmək məzuniyyətidir. Əmək məzuniyyəti özü əsas və əlavə məzuniyyətdən ibarətdir. Əsas məzuniyyət ödənişlidir və ildə azı bir dəfə verilir. Əlavə məzuniyyət isə işçinin əmək stajından asılı olaraq verilir. Məzuniyyətin digər növü sosial məzuniyyət uşaqlara qulluq etmək üçün analara verilir. Təhsil məzuniyyəti təhsili davam etdirmək üçün verilir. 
Sosial təminat hüququ dedikdə yardıma ehtiyacı olan şəxslərin öz yaşayışlarını təmin etmələri üçün dövlətin maliyyə vəsaitlərindən müəyyən məbləğdə pul vəsaiti – pensiya və müavinət almaq imkanı başa düşülür. Bu hüquq dövlət büdcəsində sosial məqsədlər üçün ayrılan pul vəsaiti hesabına təmin edilir. ARK 38 maddəsinə görə hər kəsin sosial təminat hüququ vardır. 
ARK 41-ci maddəsində vətəndaşların sağlamlığının qorunması hüququ əsas sosial hüquqlardan biri kimi nəzərdə tutulur. Hər kəsin sağlamlığını qorumaq və tibbi yardım almaq hüququ vardır.     
ARK 39-cu maddəsində qeyd edilir ki, hər kəsin sağlam ətraf mühitdə yaşamaq hüququ vardır. 
Mədəiyyət hüququ dedikdə şəxsin mədəni həyatda iştirak etmək, mədəniyyət təsisatlarından və mədəni sərvətlərdən istifadə etmək imkanı başa düşülür. ARK 40-ci maddəsi də məhz bu hüququn ifadə olunmasına həsr edilmişdir. Mədəniyyət hüququ vətəndaşların mədəni həyatda iştirak etmək imkanını ifadə edir. Elm, ədəbiyyat və incəsənət əsərləri yaratmaq, müsiqi ilə məşğul olmaq, kitabxanalardan istifadə etmək, muzeylərə gəlib eksponatları seyr etmək və s. vətəndaşların mədəni həyatda iştirak etmələrini ifadə edir.
